
Sunbilla Mountain 

Malerrekako herritik Ameriketara joandakoen testigantza eta datuekin liburua egin dute herrian, hainbat lagunen artean: 'Sunbildarrak Ameriketan (1898-1993)' 

Alberto Barandiaran - Sunbilla 

Emigrazio kontuetan, inguruko beste edozein herri bezalakoa izan da Sunbilla. Baserri txikiak, behar handiak, familia zabalak, senideak Ameriketan. Joan den mendean zehar, 331 sunbildar joan ziren Argentina, Txile eta, batez ere, AEBetara (Wyoming, Kalifornia, Colorado, Nevada...). Eta Sunbillak ez du inoiz 1.400 biztanle baino gehiago izan. Egun, 700 inguru. Joan zirenen erdiak-edo han geratu ziren. Inguruko herri gehienetan bezala, alegia. 

Baina sunbildarrek, orain, haien filma kontatu nahi izan dute. Egin dezagun joandako guztien errolda, pentsatu zuten. Ongi, baietz, baina errolda bakarrik ez, gutixko zela, eta zerbait gehiago merezi zuela. Lekukotasunak hartu zituzten, eta argazkiak eta dokumentuak. Erroldekin batu, eta denak bildu egin dituzte liburu batean: Sunbildarrak Ameriketan (1898-1993). 

Jesus Goldaraz izan da lanaren koordinatzaileetako bat. Herriaren egoeraz eta soziologiaz ikuspegi orokorra eman, eta emigrazioaren arrazoiak aztertu nahi izan ditu. Herria uzteko zioak nagusiki hiru direla dio: primu sistema, baserriaren baliabideen eskasia eta familia handiak. «Baina, niretako, gai gehiago ziren aztertzeko, eta pena eman dit bi ez sartzeak: alde batetik, emakumeen emigrazioa eta, bestetik, hara joan zirenak zergatik ez ziren itzuli». 

Joan ere, emakume asko joan ziren-eta Iparraldera, eta Frantziara, lan egitera. Sasoia deitzen zitzaion Donibane Lohizune, Hendaia edo Parisko jatetxe eta ostatuetara joan zirenen emigrazioari. «Gai hori garrantzitsua zen», dio Goldarazek. «Bestetik, joan zirenetatik asko han geratu ziren. Zergatik?». 

Fermin Zelaieta Iruribietako Etxeberriakoa 

«Hamalau hartz eta bi lehoi hil nituen» 

a.b. - Sunbilla 

«Zergatik Ameriketara? Hori da denek egiten duten galdera. Ni joan nintzenean, 1958an, miseria handia zegoen hemen. Basora joan behar zen lanera, eta han gutxi irabazi eta lana gogorregia zen. Zer den miseria? Ba, jateko arazo asko izatea. Babak goizean, eguerdian eta gauean. Eta hamazazpi urterekin, gutxi irabazi. Eta Ameriketan zeudenek, ezagunek, erraten zuten han lana bazegoela, ondo irabazten zela. Hemen baino hiru aldiz gehiago». 

«Gure etxean ni joan nintzen lehendabizikoa. Nagusia hemengoa zen, Emeterio Elizondo, eta Ana Mari Marinek egiten zituen paperak, Elizondon. Cheyennen rantxo handi bat erosia zuen Emeteriok, 2.000 behi eta 20.000 ardi baino gehiagorekin. Trabarik handiena hizkuntza zen. Grand Junctioneko aireportura iritsi nintzenean, Denvertik, han inor ez zen. Hemen zintzilik neukan helbidea, txartel batean, baina lau ordu eta inor ez. Eta han agertu zen beltz bat, eta Coca-cola bat eman zidan. Eta handik ordu erdira-edo Cadillac handi bat agertu, eta bi andre barruan. 'Euskalduna zara?', Emeterioren arreba zen». 

«Berehala ulertu nuen ingelesa ikasi behar nuela, eta erosi nituen irrati txikia eta liburua, eta bi urteren burura atera nuen karneta gidatzeko. Eta gero artzainak bisitatzen aritu nintzen. Jendea mendian zegoen beti. 20.000 ardi eta 30 bat artzain, eta pentsa ezazu hemen dagoela bat eta bestea Irunen, zelaiak eta mendi handiak baitira han. Zortzi egun ematen genituen inor ikusi gabe. Beharrik jende gaztea zela, baina han erituz gero...». 

«Erasoak? Arriskua beti badago, udaberrian kaskabela zegoen, sugegorria. Mexikarrek ibiltzen zituzten injekzio batzuk, baina guk ez. Nik bi uda pasatu nituen mexikar batekin, bera artzain eta ni campero, oihanean. Eta sei orduko ibilbidea egiten nuen nik beheiti, janaria ekartzeko, lau mandorekin. Egun batean etorri behera, beheiti lo egin, eta hurrengo egunean gora. Eta hor baziren hartzak. Nik hamalau hartz eta bi lehoi hil nituen. Beno, lehoiak... lepoko-eta ez dutenak, ez dut orain izena gogoan. Handiak dira». 

«Ben Pistolas izeneko mexikarrarekin nengoen, zerria. Behin, ardiak goitik beheiti zetozela ura edatera, eta bera joan zen ikustera, eta ikusi zuen bakeroak pasatu zirela ardien erditik eta bi zati egin zituztela. Etortzen zait lasterka, eta 'jartzak aulkia'. Zaldian aulkia jarri eta bere atzetik, eta nik pentsatzen nuen, 'honek harrapatzen baditu orain bakeroak, hasiko da kilikiña joka, eta nik ezin defenditu, ezin ezer egin'. Eta eskerrak iritsi baino lehen bakeroak haien lurretan sartuak ziren. Ero zaharra baitzen. Nagusia hiru tiroz hil baitzuen. Benito zuen izena, baina Ben Pistolas deitzen zioten». 

«Nik bi anaia dauzkat han, baina gehienak itzuli dira. Oraingo gazteak ez ditut han ikusten, ez. Eskolari buruz hobeto prestatuta daude, baina munduan ibiltzeko maneraz ideiarik ez dute. Esnegainetan hazitako jendea da».  

Jose Maria Arretxea Itxegikoa 

«Eskua begian pasa eta dena kristala zen» 

a.b. - Sunbilla 

«Bertze irtenbiderik ez genuen orduan, diru gutxi, mantenu aldetik ere gaizki... eta basoa beste irtenbiderik ez zegoen. Eta basoa aunitz gogorragoa zen Amerika baino. Bakardade handia dago basoan, eta hirutik bat irabazi ez. Osaba banuen Ameriketan, auzokoak ere bai. Haiek animatu zidaten, 'etorri eta ikusiko duk' eta. Etxean ere jarriak zeuden, eta ikusten zuten normalena zela». 

«Idahora joan nintzen. Hara iritsi eta, zuzenean ardiengana, egun berean. Eta gero mendian urte guzian. Behiak zituztenak horiek rantxoan geratzen ziren, baina gu beti mendian. Lehendabizi desertu txiki batean, urtarriletik martxora, han pentsua ematen. Apirilaren lehendabiziko egunean, desertu handira. Gero, goiti. Desertuan hotz handia egiten zuen. Goiz jaiki, ardiei pentsua eman eta, gero, ugaldeetara. Hormatuta egoten zen askotan, metro erdiko geruza edo. Eta zaldiekin sartu, geruza hura hautsi eta gero ardiak eramaten genituen, edateko. Eta igoal kanpoan egon eta pasatzen zenuen eskua begian eta dena kristala zen. Eta zaldiarengana goizean joan aulkia paratzera, eta muturreko ileetatik hormak zintzilik, horma izugarria egiten baitzuen. Gogorra zen, bai, baina ohitzen zara, jendea egiten da denetara. Beldurra? Ez, koioteak ibiltzen ziren, baina arma beti genuen eskura, zaldian. Fusila, 30 bat, filmetan ikusten diren horiek». 

«Guk zorte handia izan genuen. Astean bitan edo campero-ak etortzen ziren, zer moduz geunden ikusteko. Ekartzen zuten janaria, prestaturik dena. Hemen baino hobeki jaten genuen garai hartan. Kobratu ere hemen baino hobeto, 225 dolar. Oporrak? Bai... ezer ez. Herrira jaitsi? deus ere. Artzaintza zen, eta hona etortzeko ilusioarekin ibiltzen ginen...». 

«Zortzi urte eta erdi eman nituen han. Halako batean aspertu ginen, eta hemen aldatuta zegoela, eta etorri ginen. Hara itzuli izan naiz, eta berdin daude, lana ez da aldatu. Artzainak, orain, ez dira hemengoak ez, perutarrak dira. Horiei tokatu zaie orain. Baina leku berdinetan, eta bizimodu berdina. Hemen, berriz, arrunt aldatu da». 

JESUS MARIA Jorajuria Istolakoa 

«Uste dut Amerika hemen dagoela» 

A.B. - Sunbilla 

«1949ko ekainaren 22an sortua, hamaika senidetan gazteena naiz. Sei urte nituenean, 1955ean, Istolan lehen amerikanoa ezagutu nuen, nire osaba Mario, Arizonan artzain zegoena. Gure aita ere Buffalon artzain egona zen, eta hirugarren anaia, Jeronimoa, jatetxe bateko nagusia zen Coloradon. Hamazazpi urte nituenean joan nahi nuen, baina gurasoek, sobera gazte nintzela eta, ez zidaten utzi. Bereziki amak ez zuen nahi, baina hemezortzi urte bete nituen hilabete berean Kalifornia aldera etxetik atera nintzen». 

«Sunbillatik Madrilera joateko bi egun behar izan nituen eta Madrildik New Yorkera beste horrenbeste. New Yorken mugazainek lau koñak botilatatik bat kendu zidaten. Sakanako mutil bat eta ni aireportuan sala batean sartu gintuzten. Handik pixka batera, bi guarda agertu ziren, edalontziak, izotza, Coca-cola eta kendu zidaten botila eskuetan zituztela, eta lau kubata egin zituzten. Bai gogotik edan ere! Fresnora txartela lepotik zintzilik nuela iritsi nintzenean, taxista beltz handi batek hartu eta Iturri hotelera eraman ninduen. Han sartu eta denak euskaraz solasean ari zirela entzutean, salbu ikusi nuen neure burua. Egun berean, nire anaia Ramon zegoen mendira eraman ninduten». 

«Bi hilabeteren buruan Arizonan bizi zen Fidel anaia ezagutzera joan behar genuela deliberatu nuen. Ameriketara joana zen Fidel ni sortu baino lehen. Ez nuen, beraz, oraindik ezagutzen. Horrela, Jose, Ramon eta ni elkartu eta Arizonara joan ginen. Urtebete geroago hil zen Jose gure anaia. Herri hartan lurperatua zuten, beste anaia Juanen hilobi ondoan. Juan nik ezagutu baino lehen hil zen». 

«Esan behar dut Ameriketan egun onak izan badirela, baina txarrak ere bai. Mendian bakarrik artalde handiekin, gauez koioteak aiurika aditzen dituzula, hori gogorra da, latza. Bederatzi urte egin nituen Ameriketan. Gero amarekin itzuli nintzen Sunbillara. Berriz Ameriketara bueltatzeko asmoarekin etorri nintzen, baina hemen gelditu nintzen. Uste dut Amerika hemen dagoela».  

Zertzeladak 

Azken boladakoak. 1982an joan ziren azken sunbildarrak Ameriketara, Kalifornia, Wyoming eta Arizonara, baina azken-azkena Maria Dolores Baztarrika izan zen, 1993ko azaroan, Utahra. 

Istola. Hamaika anaia-arrebetatik hamar joan ziren AEBetara. Arreba zaharrena bakarrik geratu zen etxean. Fidel 1947an joan zen, Tacnara (Arizona), eta haren atzetik Juan, Mario, Santos, Jose Maria, Josetxo, Julio, Ramon, Jesus Maria eta Juan, azkena, 1981ko urrian, Tacnara berriro. Itxegikoak ere hamar lagun joan ziren, 1904tik 1965era, eta Gartziaren Bordatik, berdin. Azkena, Maria Sol Ibarra, 1969an. 

Nora. AEBetara joan ziren Sunbillako gazte gehienak, nahiz eta hasieran Ar-gentina eta Urugai izan helmugak. AEBetako estatuen artean, Wyoming batez ere. Ondoren, Kalifornia, Colorado eta Utah. 

Noiz. Bi bolada izan ziren erabakigarrienak: 1910-1919 bitartekoa eta 1970-1979koa. 1979tik aurrera, etengabeko jaitsiera izan zuen emigrazioak. 

